Avgerð frá 18.09.2000, j.nr. 99S01-0036
Evni: Partaeigaralán, løn, fyrning
§ 55 í skattalógini

 

· Samandráttur: Skattskylduga inntøkan hjá skattgjaldara hækkað fyri árini 1992 við 284.841 kr., fyri 1993 við 150.065 kr., fyri 1995 við 12.341 kr. og fyri 1997 við 6.480 kr., sum skattgjaldarin hevur fingið útgoldið úr smápartafelag.
Skattgjaldarin kærdi avgerðina til kommunalu skattakærunevndina. Hann greiddi frá, at talan var um partaeigaralán og avtala varð gjørd við smápartafelagið um rentu og afturgjaldstíð, og hann hevði upplýst upphæddirnar á sjálvuppgávuni. Spurningurin hjá kommunalu skattakærunevndini var, um peningurin skuldi roknast sum løn (skattskyldug inntøka) ella sum partaeigaralán (ikki skattskyldugt), men í niðurstøðu síni staðfesti kommunala skattakærunevndin avgerðina hjá Toll- og skattstovuni um at útgoldnu upphæddirnar vóru skattskyldugar. 
Skattgjaldarin kærdi avgerðina hjá kommunalu skattakærunevndini til landsskattakærunevndina við pástandi um, at talan var um lán, at hetta varð samtykt í nevnd felagsins og at útgjaldingarnar vórðu uppgjørdar sum lán í roknskapum felagsins. Í øðrum lagi varð ført fram, at kravið hjá skattavaldinum var fyrnað. Men við seinni skrivi góðtók skattgjaldarin, at fyri árini 1992 og 1993 var tað talan um løn, av tí at eingin lánisáttmáli var og at ongin peningur var afturgoldin, men at kravið var fyrnað, av tí at skattavaldið longu í 1994 átti at havt gjørt vart við, at talan ikki var um lán men um løn. Skattgjaldarin hevði upplýst útgoldna peningin frá smápartafelagnum á ognaruppgerð síni, eins og hetta framgekk av roknskapi felagsins. Viðvíkjandi árunum 1995 og 1997 vísti kærarin á, at upphæddirnar vóru fingnar til láns sum partaeigaralán, sum hann hevði skyldu at rinda aftur. 
Landsskattakærunevndin staðfesti, at fyri árini 1992 og 1993 var eingin lánisáttmáli, renta var ikki tilskrivað og einki var goldið aftur. Kærarin hevði eisini góðtikið at talan var ikki um partaeigaralán men um løn. Viðvíkjandi árunum 1995 og 1997 hevði kærarin ikki framlagt nakað skjalprógv um at talan var um lániavtalu.
Landsskattakærunevndin staðfesti tí avgerðina hjá kommunalu skattakærunevndini vísandi til rundskriv nr. 11 frá 23.12.1992 um partaeigaralán, har treytirnar um partaeigaralán ikki vóru loknar. 
Landsskattkærunevndin viðmerkti viðvíkjandi pástandinum um fyrning, at nevndin ikki viðgjørdi spurningar viðvíkjandi innheintingini av skattakrøvum men einans álíkningina. 

Málslýsing:
Við skrivi dagfest 14.09.1998 var skattskylduga inntøkan hjá skattgjaldaranum hækkað soleiðis:

1992: frá kr. 151.487 til kr. 436.328 (+ kr. 284.841)
1993: frá kr. 110.057 til kr. 260.122 (+ kr. 150.065)
1995: frá kr. 108.552 til kr. 120.893 (+ kr. 12.341)
1997: frá kr. 155.000 til kr. 161.480 (+ kr. 6.480)

Skattgjaldarin hevur í árunum 1992, 1993, 1995 og 1997 fingið pening útgoldnan frá Sp/f. Málið snýr seg um, um hesin peningur skal roknast sum løn (skattskyldug inntøka) ella sum partaeigaralán (ikki skattskyldugt).

Kærarin ger galdandi:
Í kæruskrivinum til kommunalu skattakærunevndina vísir kærarin á, at nevndarsamtykt frá 28.09.92 fyriliggur um at veita skattgjaldaranum partaeigaralán uppá kr. 250.000. Lánið skuldi gjaldast aftur yvir 10 ár við rentu 7 % p.a. Fyrsti avdráttur var settur til 31.12.92. Renta var tilskrivað pr. 31.12.92 við kr. 8.892,75. Upplýst verður, at grundgevingin fyri láninum var, at kærarin seinastu árini hevði fingið løn útgoldnað sera óregluliga.

Við nevndarsamtykt 28.07.93 varð samtykt at hækka lánið við kr. 150.000,-. Upplýst verður, at kærarin ikki hevði verið førur fyri at gjalda avdrátt og rentur av partaeigaraláninum frá 1992 vegna fíggjarligar trupulleikar, orsakað av at felagið ikki hevði verið ført fyri at gjalda honum løn. Nevndin játtaði, at útgoldnu á conto gjøldini vóru umløgd til partaeigaralán. Pr. 31.12.93 var samlaða lánisaldoin uppá kr. 436.912,-

Í skrivi kærarans dagfest 30.08.98 til skattavaldið verður upplýst, at kærarin ikki hevur verið førur fyri at niðurgjalda partaeigaralánið, og at lánið hevur staðið uttan rentutilskriving í bókum felagsins síðani 1992. Pr. 30.08.98 var saldoin tí framvegis kr. 436.912,- .

Kærarin ger tó galdandi, at hann hevur fingið peningin til láns, og at hann hevur skyldu til at gjalda peningin aftur. At stuðla hesum sjónarmiðnum verður víst á, at tað er samtykt í nevnd felagsins at veita lánið, og at útrindan av upphæddunum eru uppgjørdar sum lán í roknskapi felagsins. Í øðrum lagi verður ført fram, at kravið hjá skattavaldinum er fyrnað.

Í skrivi frá kæraranum dagfest 26.05.2000 verður sagt, at fyri árini 1992 og 1993 góðtekur kærarin, at talan er um løn, av tí at tað má staðfestast, at ongin lánisáttmáli fyriliggur, og at ongin peningur er afturgoldin.

Men kærarin ger galdandi, at kravið er fyrnað, av tí at skattavaldið longu í 1994 átti at hava gjørt vart við, at talan eftir teirra metan ikki var um lán men um løn. Kærarin hevur ikki á nakran hátt dult hesar upplýsingar fyri skattavaldinum, men hevur á hvørjum ári upplýst lánið frá felagnum á ognaruppgerð síni, umframt at hetta framgongur í roknskapinum hjá felagnum, sum eisini eru innsendir til skattavaldið. Samanumtikið metir kærarin ikki, at skattavaldið kann sigast at hava verið umskilt óvitandi um viðurskiftini viðvíkjandi lønini/ láninum hjá skattgjaldaranum og Sp/f.

Fyri árini 1995 og 1997 vísir kærarin til, at kr. 12.341,- fyri 1995 og kr. 6.480,- fyri 1996 er fingin til láns sum partaeigaralán, og at hann tí yvirfyri felagnum hevur skyldu til at gjalda peningin aftur.

Toll- og Skattstovan ger galdandi:
Sum grundgeving fyri at hækka skattskyldugu inntøkuna hjá kæraranum, sigur skattavaldið, at tað eftir teirra metan ikki er talan um partaeigaralán men um eina millumrokning, sum kærarin hevur við felagið. Víst verður á, at ongin renta er tilskrivað láninum síðani 31.12.92, og at ongin avdráttur er goldin, síðani lánið varð upptikið. Skattavaldið metir tí, at realitetur ikki er aftanfyri lániavtaluna, men at talan er um løn til partaeigara.

Skattavaldið vísir til, at sambært rundskrivi nr. 11 frá 23.12.92 um partaeigaralán, so kann lán frá partafelagi til partaeigara einans góðkennast við skattligum gildi, um so er, at fylgjandi treytir eru loknar:

1. 1. Lániavtalan skal verða góðkend av nevndini og førd í nevndarfundarbók felagsins og annars lúka tey krøv, sum eru ásett í partafelagslóggávuni. 

2. Lániavtalan skal verða gjørd, áðrenn peningurin verður útgoldin. 

3. Avtalan skal innihalda upplýsingar um avdráttartíð, avdráttarupphædd, rentu v.m. 

Rentan av partaeigaralánum er sett til 12 %, og felagið skal inntøkuføra og tilskriva rentuna í bókhaldi felagsins.

Viðmerkingar frá landsskattakærunevndini og avgerð:
Í hesum førinum fyriliggur ongin lánisáttmáli fyri lánini frá 1992 og 1993. Renta er ikki tilskrivað lánið, og kærarin hevur ongan pening goldið aftur. Kærarin hevur eisini góðtikið, at talan ikki er um partaeigaralán, men um løn.

Onki er upplýst nærri um, hvat hækkingarnar fyri 1995 og 1997 eru fyri tó so, at tað framgongur av hækkingarskrivinum frá skattavaldinum 14.09.98, at talan er um millumrokning við felagið. Kærarin hevur ikki framlagt nakað skjalprógv, sum váttar, at kr. 12.341,- fyri 1995 og kr. 6.480,- fyri 1996 eru partaeigaralán.

Kærarin hevur góðtikið, at partaeigaralánið frá 1992 og 1993 í veruleikanum má roknast sum løn, og sostatt er ongin tvístøða millum partarnar hesum viðvíkjandi. Fyri árini 1995 og 1997 hevur kærarin ikki framlagt nakað skjalprógv, sum vísir, at gjørdar eru serligar lániavtalur fyri hesi árini.

Út frá hesum hevur Landsskattakærunevndin avgjørt at staðfesta avgerðina hjá kommunalu skattakærunevndini við tí grundgeving, at vísandi til rundskriv nr. 11 frá 23.12.92 um partaeigaralán, eru treytirnar fyri at góðkenna tann útgoldnað peningin sum partaeigarlán ikki loknar.

Viðvíkjandi fyrning
Viðvíkjandi pástandi kærarans um, at skattakravið er fyrnað og tí ikki kann innheintast, skal Landsskattakærunevndin viðmerkja, at Landsskattakærunevndin ikki viðger spurningar viðvíkjandi innheintingini av skattakrøvum, men einans álíkningina.

Spurningurin um fyrning er tengdur til innheintingina av skattinum, sum Toll- og Skattstova Føroya sambært § 55 í skattalógini stendur fyri. Tað er tí Toll- og Skattstovan sum fyrisitur hendan partin av málinum, heruppií støðutakan til møguliga fyrning av skattagjøldum og mótrokningum. Pástandurin um fyrning eigur tí at gerast galdandi mótvegis Toll- og Skattstovuni (Stýrið) við kærumøguleika til landsstýrismannin í skattamálum.

Tað sama er galdandi viðvíkjandi støðutakan til ivamál í samband við játtan av gjaldsfreist sambært kunngerð nr. 51 frá 24.04.98 um gjaldsfreist, av tí at kærur hesum viðvíkjandi skulu kærast til landsstýrismannin í skattamálum innan 4 vikur eftir, at skattgjaldarin hevur fingið boð um avgerðina.

Hendan avgerð hjá Landsskattakærunevndini kann leggjast fyri Føroya Rætt, men skal hetta verða gjørt innan 3 mánaðar frá hesi fráboðan.

